
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

পলাতকা
৫৫৫




জানলা দিয়ে চেয়ে আকাশ-পানে

আনন্দে আজ ক্ষণে ক্ষণে জেগে উঠছে প্রাণে—

আমি নারী, আমি মহীয়সী,

আমার সুরে সুর বেঁধেছে জ্যোৎস্নাবীণায় নিদ্রাবিহীন শশী।

আমি নইলে মিথ্যা হ’ত সন্ধ্যাতারা-ওঠা,

মিথ্যা হ’ত কাননে ফুল-ফোটা।



বাইশ বছর ধ’রে

মনে ছিল, বন্দী আমি অনন্তকাল তোমাদের এই ঘরে।

দুঃখ তবু ছিল না তার তরে—

অসাড় মনে দিন কেটেছে, আরো কাটত আরো বাঁচলে পরে।

যেথায় যত জ্ঞাতি

লক্ষ্মী ব’লে করে আমার খ্যাতি;

এই জীবনে সেই যেন মোর পরম সার্থকতা—

ঘরের কোণে পাঁচের মুখের কথা।

আজকে কখন মোর

কাটল বাঁধন-ডোর।

জনম মরণ এক হয়েছে ওই-যে অকূল বিরাট মোহানায়,

ওই অতলে কোথায় মিলে যায়

ভাঁড়ার ঘরের দেওয়াল যত

একটু ফেনার মতো।



এতদিনে প্রথম যেন বাজে

বিয়ের বাঁশি বিশ্ব-আকাশ-মাঝে।

তুচ্ছ বাইশ বছর আমার ঘরের কোণের ধুলায় পড়ে থাক্।

মরণ-বাসর-ঘরে আমায় যে দিয়েছে ডাক

দ্বারে আমার প্রার্থী সে যে, নয় সে কেবল প্রভু—

হেলা আমায় করবে না সে কভু।

		 এই পাতা শেষ সম্পাদিত হয়েছে ০৬:০২টার সময়, ৩ জুলাই ২০২২ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

